Зурлар төркемендә шөгыль “Тукай иленә сәяхәт”

 Максатлары:

Г.Тукай иҗаты турында белемнәрне ныгыту. Балаларга туган телне – татар телен өйрәтү, сөйләм үстерү, әдәби телдә сөйләшү күнекмәләрен булдыру; туган телебезгә, туган илебезгә, халкыбызның рухи хәзинәләренә мәхәббәт тәрбияләү. Халык әкиятләре аша балаларны кечкенәдән инсафлы, тәүфыйклы, кешелекле, әдәпле итеп тәрбияләүдә өлеш кертү.

Конспект

Тәрбияче:

· Исәнмесез, балалар!
Балалар:
· Исәнмесез!

(Салмак кына “Әллүки” көе яңгырый... бераз тыңлагач )
Тәрбияче:

- Чү, балалар, бу нинди көй, күңелләргә ярып керә, үзенә күрә бер тынычлык бирә?
Балалар:

- Туган тел кое. Әллүки.
Тәрбияче:

· Дөрес, балалар! Сүзләрен барыбыз да хәтерлиме, әйдәгез, искә төшереп үтик әле.

(Балалар басып “Туган тел” җырын башкарып үтәләр).
· Булдырдыгыз, афәрин, балалар! Кайсыгыз белә, әйтегез әле, бу көйгә сүзләрне кем иҗат иткән?

· Габдулла Тукай.

· Әйе, бик дөрес, “Туган тел” шигыренең сүзләрен бөек татар язучысы Габдулла Тукай  язган. Без бүген сезнең белән нәкъ менә Г.Тукай яшәгән заманга сәяхәткә кузгалырбыз. Барабызмы, киттекме?

Балалар:

· Әйе, барабыз!

(Балалар барысы бергә җитәкләшеп әйләнә ясап басалар, такмаклый-такмаклый әйләнәләр):
· Әйлән-бәйлән, вакыт әйләнә,

Көн айга, ай елга бәйләнә.

Уза вакыт, көтми берәүне – 

Бу нинди заман, я тизрәк әйтче?..

(Интерактив тактада  Г.Тукайның кечкенә чактагы сурәте, арткы фонда иске өй; өстәл өстендә ак скәтерт, самовар , лампа h.б. – борынгылык билгеләре)
Тәрбияче:

· Балалар, карагыз эле, без Г.Тукайның кечкенә чактагы вакытына   килеп чыкканбыз бит, әнә безгә узе үк карап тора!
     (Слайд карау дәвам ителә, тәрбияче сөйләп бара)

 Габдулла  Мөхәммәтгариф улы Тукаев 1886 нче елның 13 (26) апрелендә Казан өязе Мәңгәр волосте Кушлавыч авылында мулла гаиләсендә туа.
[image: image1.jpg]



Кечкенә Тукай дүрт айда әтисез, дүрт яшьтә әнисез кала, ятимлек ачысын бик иртә татый ул. Аннан соң Габдулланы Өчиле авылына бабасы Зиннәтулла йортына кайтарып куялар.
Бервакыт Габдулланы Казанга алып киләләр дә Печән базарында берәр кешегә асрамага бирмәкче булалар. Шулай итеп ул яңа гаиләдә – Мөхәммәтвәли абзый белән Газизә апа йортларында тора башлый. Ләкин Мөхәммәтвәли абзый белән Газизә апа авырып китәләр, hәм Габдулланы яңадан Өчилегә кайтаралар.
Аннан соң аны Кырлай авылыннан Сәгъди абзый уллыкка ала. Шулай итеп, безнең Г.Тукай төрле гаиләләрдә тәрбияләнеп үсә.

Усә төшкәч, Габдулла Җаекка, Уральск шәhәренә күченеп килә.

Бик күп әсәрләр, язмалар иҗат итә, китап-журналлар чыгара.
          27 яшендә Г.Тукай бик каты авырып китә.

         Татар халкының бөек шагыйре Габдулла Тукай 1913 елның 15 (2) апрелендә кичке 8 сәгать 15 минутта күзләрен мәңгегә йома .
·          27 ел гына яшәп калса да, татар поэзиясенә ул бик зур өлеш кертэ, бик күп әкият, шигыръ, әсәрләр язып өлгерә.

· Әйдәгез эле, балалар, хәзер сезнең белән аның бер әсәрен карап үтик.

(Интерактив тактада “Су анасы”)
· Кайсыгыз әйтә, монда кем сурәтләнгән?
Балалар:

· Су анасы! (Интерактив тактадан “Су анасы” әкиятен карыйлар).

Тәрбияче:

· Әйтегез әле, балалар, әкияттәге малай дөрес эшләдеме? Бу очракта үзеңне ничек тотарга кирәк иде?

(Балалар узләренең уй-фикерләрен җиткерәләр.)
· Әлбәттә, балалар, кеше әйберенә беркайчан да рөхсәтсез кагылырга ярамый, мин сезнең белән бик килешәм, алдалау да бер дә яхшыга илтми!
Ә менә бу сурәтләр нәрсә турында икән?
(Слайд карау дәвам ителә, балалар курсәтелгән әсәрләрнен исемен әйтеп баралар)
1. Бала белән күбәләк

2. Кәҗә белән сарык

3. Кызыклы шәкерт

4. Шүрәле

(“Шүрәле” әсәреннән сәхнәләштерелгән өзек карап үтәргә тәкъдим ителә. Кунакка Былтыр килә).

Былтыр:

· Исәнмесез! Сезнең якларга кунакка килеп чыктым әле, дусларым! Сезнең урманнар җиләк-җимеш, гөмбәләргә бик бай, агачларга бик куе, диләр, бу дөресме?!
Балалар: 

· Әйе!

Былтыр:

· Алайса миңа күчтәнәчкә бераз гөмбә белән җиләкләр җыеп бирә алмассызмы икән, дусларым!

(Физкультминутка. Балалар бер-бер артлы марш атлап урманга баралар. Идән-аланлыкка гомбәләр, җиләкләр чәчелгән – кәрзингә тутыралар)
· Рәхмәт сезгә, балалар, дөрестән дә урманнарыгыз бик бай, җиләк-җимешләрегез мулдан икән!
(Шомлы көй яңгырый башлый, ачы тавышлар белән кычкыра-кычкыра Шүрәле килеп керә. Әсәрдән өзек куела. Шүрәле балалардан ярдәм – кысылган бармакларын ычкындыруны сорый. )

Тәрбияче:

· Балалар, бигрәк кызганыч бит Шүрәле, бигрәк сызлана,бичара. Әйдәгез, курыкмагыз, коткарыйк Шүрәлене.

(Балалар Шүрәлене коткаралар)
Шүрәле:

· И, рәхмәт, балалар, сез бигрәк миhербанлы икәнсез. Бүтән мин беркемгә дә тимәм. Әйдәгез, бер күңелле итеп уйнап алыйк әле, минем дә сызлануларым басылып китәр иде.

(Кети-кети уйнап алалар. Шүрәле саубуллашып чыгып китә.)
Тәрбияче: 

· Булдырдыгыз, афәрин, балалар, сер бирмәдегез! 
Балалар, әлбәттә, Г.Тукайның әсәрләре болар гына түгел, алар белән танышуны без сезнең белән әле алга таба да дәвам итәрбез. Ә хәзер безгә узебезнең заманга кайтыр вакыт җитте. Әйдәгез, әйләнә ясап басыйк әле.
· Әйлән-бәйлән, вакыт әйләнә,

Көн айга, ай елга бәйләнә.

Уза вакыт, көтми берәүне – 

Бу нинди заман, я тизрәк әйтче?..

          Менә, балалар, без бакчабызга әйләнеп тә кайттык. Ягез әле, искә төшереп үтик, без бүген кая hәм кемгә кунакка бардык?
Балалар:

· Габдулла Тукайга, ул торган заманга.
Тәрбияче:
· Без нинди кунакларны очраттык?

Балалар:

· Былтыр белән Шүрәлене!
Тәрбияче:

· Бик дөрес!  Балалар, без Г.Тукайның нинди әсәрләрен беләбез?

(Балалар санап үтәләр.)

· Балалар, татар телендә иҗат итүче язучылар да, татарча кызыклы әкият, шигырьләр дә бик күп. Туган телебез – татар теле – бик матур яңгырашлы бит, әйеме? Иң мөhиме – татар телендә күбрәк аралашыйк, туган телне яратыйк, хөрмәт итик, онытмыйк, дусларым!
